Darlleniadau Dramatig

Iesu, Bara'r Bywyd (1)
Ioan 6: 25-35 
Llefarydd

Pan ddaethon nhw o hyd iddo ar ôl croesi'r llyn, dyma nhw’n gofyn iddo:

Un o’r dyrfa

Rabbi, pryd ddest ti yma?

Iesu


Credwch chi fi, dych chi’n edrych amdana i am eich bod wedi bwyta'r 



torthau a llenwi'ch boliau, dim am eich bod wedi deall arwyddocâd y wyrth.




Dim y math o fwyd sy’n difetha dylech chi ymdrechu i’w gael, ond y bwyd 



sy'n para i fywyd tragwyddol – fi, Mab y Dyn sy’n rhoi’r bwyd hwnnw i chi. 



Mae Duw y Tad wedi dangos fod sêl ei fendith arna i.
Llefarydd

Felly dyma nhw’n gofyn iddo:

Un o’r dorf

Beth sydd raid i ni ei wneud? Beth mae Duw yn ei ofyn gynnon ni?
Iesu


Dyma beth mae Duw am i chi ei wneud: credu ynof fi, yr un mae wedi ei 




anfon.
Un o’r dorf

Felly gwna wyrth fydd yn arwydd clir i ni o pwy wyt ti. Byddwn ni'n credu 



ynot ti wedyn. Beth wyt ti am ei wneud? Cafodd ein hynafiaid y manna i’w 



fwyta yn yr anialwch. Mae'n dweud yn yr ysgrifau sanctaidd: 'Rhoddodd 



fara o'r nefoedd iddyn nhw i'w fwyta.'
Iesu


Credwch chi fi, wnaeth Moses ddim rhoi bara o'r nefoedd i chi; fy Nhad sy’n 



rhoi bara o'r nefoedd i chi nawr – y bara go iawn. Bara Duw ydy'r un sy'n 



dod i lawr o'r nefoedd ac yn rhoi bywyd i'r byd.

Un o’r dorf

Syr, o hyn ymlaen rho'r bara hwnnw i ni. 

Llefarydd

Yna dyma Iesu'n datgan, 

Iesu


Fi ydy’r bara sy’n rhoi bywyd. Fydd pwy bynnag ddaw ata i ddim yn llwgu, a 


fydd pwy bynnag sy'n credu ynof fi ddim yn sychedu.

